
					ఈ పుట అచ్చుదిద్దబడ్డది
అయితే నాకెలా కనపడుతున్నారు?- నాకు మంత్రసిద్ధికలదనా?- అయితే యెన్నాళ్లు యిలా కనపడకుండావుంటారు?- ఒక్కపక్షవాఁ? (హెడ్డుతో) అదీ వారు శలవిచ్చినమాట.

హెడ్డు- యీలోగా మాపీకకి వురి అయిపోతుందే?

గవర- (కాళీజాగావైపు చూచి)- యేమిశలవు. గురూ?- (హెడ్డుతో) మీకేమీ పర్వాలేదన్నారు.

హెడ్డు- యీరాత్రి అంజనం వేయిస్తావఁన్నారుగదా, యెలాగ?

గవర- (కాళీవైపు చూచి) యేంశలవు?- (హెడ్డుతో) అన్నిపనులూ నాచేత చేయిస్తామన్నారు.

హెడ్డు- వారు కనపడితే బాగుండును.

అసిరి- అదేటిబాబూ, ఆరు నాకగుపడుతున్నారు!

గవర- సిద్ధులూ, పిశాచాలూ, మాలాంటి మాంత్రికులికి కనపడతారు. వాడిలాంటి మూఢభక్తులకు కనపడతారు; పాపంపుణ్యం యరగని, పసిపిల్లలికి కనపడతారు. ఇతరులకు కనపడరు.

గిరీశం- డామ్, హంబగ్. (కఱ్ఱతో గవరయ్యపక్కని కాళీజాగాకొట్టి) యవడున్నాడిక్కడ? హెడ్డుగారూ, యిదంతా గ్రాండ్డచ్చీ ఆఫ్బేడెన్.

గవర- నువ్వు రెండు యింగిలీషుముక్కలు చదువుకుని నాస్తికుడివి కాగానే, మాహాత్మ్యాలు పోతాయనుకున్నావా యేవిఁటి? నువ్వు సొట్టకఱ్ఱ తిప్పితే సిద్ధులికి తగుల్తుందా? నీలాగే పెద్దకబుర్లు చెప్పిన రిజస్టరికి, స్మశానంలోకి తీసికెళ్లి దెయ్యాన్ని చూపించేసరికి, ఆర్నెల్లు వూష్టంపెట్టుకున్నాడు. సిద్ధుల్ని నిందిస్తే బుఱ్ఱపగుల్తుంది.

అసిరి- ఆరేటిబాబు, బైరాగోరు!

గిరీశం- (అసిరిగాడిపైని ఉరికి)- వెధవా, యేడిరా?

అసిరి- లేడుబాబూ, లేడుబాబూ, ఉత్తినన్నాను.

గిరీశం- దొంగ గాడిద కొడకా! (హెడ్డుతో) మీరు సాక్ష్యం కుదుర్చుకోవడం మానేసి, యీగవరయ్య మాయల్లోపడితే మరి తేల్తారా?

హెడ్డు- అన్నా- అలా అనకండి. వీరి సాయంవల్లే మనం వొడ్డెక్కాలి. (చెవిలో) గవరయ్యగారు మనకి ముఖ్యమైనసాక్షి.

గవర- కిరస్తానవ భ్రష్టులు చేరినచోట మాంత్రికులూ, సిద్ధులూ వుండజనదు- (కాళీవైపుచూసి) రండి గురోజీ మనతోవని మనంపోదాం.

లుబ్ధా- గవరయ్యన్నా, యెక్కడికి వెళతారు?

గవర- నాకు తోచినచోటికి.

లుబ్ధా- మరి సాక్ష్యవో?

"https://te.wikisource.org/w/index.php?title=పుట:Kanyashulkamu020647mbp.pdf/188&oldid=251991" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 9 అక్టోబరు 2018న 03:56కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

